                       § 29    強弱辭
咱ti §7紹介台語多音節辭內面頭前音ee轉調，ti §26紹介語辭ti講歸句ee文句ee時語辭尾ee轉調，現在咱來紹介台語第3-ee層次ee轉調﹕強弱辭。
2-ee語辭結合起來ee時，咱有時會強調頭前辭，ka頭前辭ee地位調高，後面辭ee地位調降，這時，2辭之間用強弱辭ee記號(`)相連起來。發音ee時，地位調高ee強辭發出本調，地位調低ee弱辭被迫轉調。原本發出高、低促音ee弱辭被迫發出低促音，原本發出其他音調ee弱辭大多數被迫發出低降音。
名詞kab動詞攏會當構成強弱辭。這些強弱辭有的是先天性ee，有的是因為文句內面語氣ee無同來形成ee。
1． 先天性ee強弱辭
1．1 名詞ee詞尾
咱teq稱呼"王`先生、林`先生、□`先生" ee時，一律使用強弱辭記號，表示對這個"姓"ee尊重。"先生"這個稱呼太平常，每一個人攏做會到，結果續無受尊重，地位調降，被迫轉調。另外，當咱講，"□`家、□`氏、王`哥柳`哥、橐`哥束`哥"ee時ma使用強弱辭記號。對所有其他ee稱呼，如，醫師、律師、老師、教授、村長、縣長，甚至對"□總統"ee稱呼全部攏無使用(`)，因為這些稱呼攏擁有名份，不是每一位"先生"攏做會到。講出整個“人名”或是“先生娘”ee時，"名"kab"娘"變重要，姓ee地位降低，tø無使用強弱辭記號啦。
Taan`Siensvy gauzar. 陳`先生賢早。 
Taan Siensviniuu gauzar. 陳先生娘賢早。         
Taan Zofngthorng gauzar. 陳總統賢早。
Liim`Kaf ee koniuu kex ho Taan`Kaf. 林`家ee姑娘嫁ho陳`家。
Khor`Si kab Tvi`Si lorng u theqzhud yn ee zwtviw. 
許`氏kab鄭`氏攏有提出尹ee主張
Mxthafng kab hiah'ee Oong`Køf-Liuo`Køf teq køkø'tvii. 
不通kab那些王`哥柳`哥teq膏膏纏。
Hiah'ee Log`Køf-Sog`Køf karm iao ti hiaf ? 那些橐`哥束`哥感尚ti彼。
咱teq叫朋友、親近ee人ee姓"□"ee時，時常用親切ee "□`ee的" ee方式來叫，這時這些輔助性[ee的] ee發音不是全部發出低降音，是看頭前ee強辭“□”ee辭尾ee發音來決定按怎發音ee。頭前ee強辭尾發高調音ee，[ee的] ma發高調音(5 sof)；強辭尾發基調音或是迴旋音`ee，[ee的]發出基調音(3 mi)；強辭尾發其他`ee，低降音、高降音、高促音、低促音`ee，[ee的]攏發出低降音(1 tox)。這個現象有相當ee普遍性，所以稱呼做1 3 5(tox mi sof)準則。請看下面ee表，

	高調
	Siaw`ee 蕭`的  Ciw`ee周`的  Zngf`ee莊`的  Sof`ee蘇`的
	ef  5

	基調
	Liau`ee 廖`的  Loa`ee 賴`的  Tiø`ee 趙`的   Tvi`ee鄭`的
	e   3

	迴旋
	Taan`ee 陳`的  Liim`ee 林`的  Goo`ee 吳`的  Laau`ee劉`的
	e   3

	低降
	Zhoax`ee 蔡`的 Pox`ee 傅`的  Soxng`ee 宋`的 Kox`ee顧`的
	ex  1

	高降
	Khor`ee 許`的  Tarng`ee 董`的 Sirm`ee沈`的  Karn`ee簡`的
	ex  1

	高促
	Ciøh`ee 石`的  Iap`ee 葉`的   Bok`ee穆`的   Beh`ee麥`的
	ex  1

	低促
	Køeq`ee 郭`的  Siq`ee 薛`的  
	ex  1


咱teq叫親近ee人、朋友ee名“□□”ee時，時常用親切ee "□□`ar仔" ee方式來叫，這時這些輔助性[ar仔] ee發音ma同款遵守1 3 5準則，請看下面ee表，人名“□□`ar”內面ee “ar” ee發音 

	高調
	Benghuy`ar 明輝`仔  a’Efng`ar 阿英`仔
	af  5

	基調
	Bogseng`ar 木盛`仔   a’Hong`ar 阿鳳`仔
	a   3

	迴旋
	Thiamzaai`ar 添財`仔  a’Huun`ar 阿雲`仔
	a   3

	低降
	Bunkhexng`ar 文慶`仔  a’Sixn`ar 阿信`仔
	ax  1

	高降
	Zuypvie`ar 水扁`仔    a’Hoea`ar 阿火`仔     
	ax  1

	高促
	Bengtat`ar 明達`仔    a’Lok`ar 阿碌`仔
	ax  1

	低促
	Bunkied`ar 文吉`仔   a’Pud`ar 阿不`仔    
	ax  1


產生這麼微妙ee變化ee原因是因為輔助辭[ee的] kab [ar仔] ee地位較低，只是用來加強頭前辭ee形態而已，無ho人看做是正式ee辭尾。尹ee頭前辭派頭較粗，發出強勢ee本調。
表示位置ee名詞ee輔助辭有[`nih裡]，如，svoaf`nih山`裡，chiaf`nih車`裡，biø`nih廟裡，svoatong`nih山洞裡，hoehngg`nih花園`裡，zhaan`nih田`裡，等。同款，[nih裡]地位較低，無正式ee辭尾地位，發出低促音。
對年月日等ee表達用強弱辭kab無用強弱辭ee發音法無同，意思有時同，有時無同。[au`jit後`日]一定是明仔載køq過ee一日，重心ti [au]。[auxjit後日] ee重心ti [jit]，不過時間較模糊，可能是三、五日甚至十幾、二十幾日以後啦。
Chviar lie au`jit ciaq laai. ≠ Chviar lie auxjit ciaq laai.
 請你後`日才來 ≠ 請你後日才來。
Cviaf`gøeh kvoasie ty, ji`gøeh kvoasie guu, svaf`gøeh kvoasie porzhanhw. =  

Cviagøeh kvoasie ty, jixgøeh kvoasie guu, svagøeh kvoasie porzhanhw. 

正`月寒死豬，二`月寒死牛，三`月寒死播田夫 = 

正月寒死豬，二月寒死牛，三月寒死播田夫。
Jit`sii mxthafng korng laang, mii`sii mxthafng korng kuie. 
日`時不通講人，暝`時不通講鬼。
Tagnii ee joah`laang a’Buun lorng thngrpaktheq, ar kvoaa`laang lorng thngrchiahkhaf.  
逐年ee熱`人阿文攏褪剝裼，ar寒`人攏褪赤腳。

下面這篇短文“Høhoef Kuie`Gøeh Khuy荷花幾月開”內面使用第3層次ee強弱辭“kuie`gøeh幾`月”語義kab第1層次ee辭內轉調“kuygøeh幾月”同款，不過講話ee語氣加真美氣。

Høhoef Kuie`Gøeh Khuy
Høhoef, Høhoef, kuie`gøeh khuy? 
Cviaf`gøeh bøo khuy, ji`gøeh khuy.
Høhoef, Høhoef, kuie`gøeh khuy?  
Ji`gøeh bøo khuy, svaf`gøeh khuy.

Høhoef, Høhoef, kuie`gøeh khuy? 
Svaf`gøeh bøo khuy, six`gøeh khuy.

Høhoef, Høhoef, kuie`gøeh khuy?  
Six`gøeh bøo khuy, go`gøeh khuy.

Høhoef, Høhoef, kuie`gøeh khuy?  
Go`gøeh bøo khuy, lak`gøeh khuy.

Høhoef, Høhoef, kuie`gøeh khuy?  
Lak`gøeh bøo khuy, efng’oarn bøbøeq khuy.
事實上，從(1)“□`月+□`月”延伸出來ee雙層ee (2)“□`□`月” kab雙層以上ee (3)“□`□`□`月” ee強弱辭會使講是強弱辭ee最高境界。請看下面﹕
(1) Svaf`gøeh kab six`gøeh, Taioaan ee thvikhix ee piernhoax u khaq-zøe.
   三`月kab四`月，台灣ee天氣ee變化有較多。
(2) Svaf`Six`gøeh, Taioaan ee thvikhix ee piernhoax u khaq-zøe.
   三`四`月，台灣ee天氣ee變化有較多。

(3) Chid`Pøeq`Kao`gøeh, Taioaan ee thvikhix lorng cinjoah.
   七`八`九`月，台灣ee天氣攏真熱。
這內面第(2)句構成2層ee強弱辭“三`四`月”，第(3)句構成3層ee強弱辭 “七`八`九`月”！
1．2 衍生名詞
[形容詞`ee] tø衍生做名詞。如，toa`ee=大哥，lau`ee=老伴或是老輩，tviegong`ee=盯憨`ee，lafmnoa`ee=懶爛ee人，thaykøf`ee=癩哥`ee，aekhaux`ee=愛哭的人，kviasie`ee=驚死的人；syn`ee, of`ee, ku`ee, aang`ee, ngg`ee, sngf`ee =新的，黑的，舊的，紅的，黃的，酸的物件。

[形容詞名詞`ee] ma衍生做名詞。如，ochi`ee=黑市`的=黑市的物件，angbin`ee=紅面的人，hochiw`ee=鬍鬚的人，lørkhaf`ee=高腳的人，zhaothaau`ee=臭頭ee人，khoahzhuix`ee=闊嘴`ee，toaxbøea`ee =大尾的人，toaxcih`ee=大舌`ee，ngseg`ee=黃色`的=黃色書刊、電影。
[動詞`ee] ma衍生做名詞，如，ciefn`ee煎`的，hafng`ee烘`的，zhøef`ee炊`的；tim`ee燖`的，chi`ee飼`的；kuun`ee□`ee(燉`的)；cvix`ee□`ee(油炸`的)；zuo`ee煮`的，bøea`ee買`的；sah`ee□`的(水煮的)；khiøq`ee拾的。u`ee =有`的=有錢人，bøo`ee=無`的=無錢人。不過，u`ee-bøo`ee =有`的無`的=可以有可以無，不是重要ee代誌。
Citkux oe si a'Beeng korng`ee.
 這句話是阿明講`的。=阿明所講ee話。
Zef si mamaf zuo`ee.
這是媽媽煮`的。=媽媽所煮ee物。
Khia`ee korng`laang, ze`ee pi laang korng. 
徛`的講`人，坐`的被人講。
Bøo`ee kviaf kviar toaxciah, u`ee kviaf kviar mxciah. 
無`的驚囝大吃，有`的驚囝不吃。
Khazhngf-au mxthafng korng laang ee u`ee-bøo`ee. 
腳瘡後不通講人ee有`的無`的。
[動詞名詞`ee]衍生出來ee名詞非常非常多，如，thaity`ee=殺豬`的=宰夫，zørkvoaf`ee=做官`的，søefsvaf`ee=洗衫`的=幫人洗衫的人，thngrchiahkhaf`ee=褪赤腳`的，puun-kofzhøef`ee=吹鼓吹`的，bøe-oxpefng`ee=賣芋冰`的；liaqhii`ee=捉魚的人，liaqleeng`ee=捉龍的人，khiøhzhaa`ee=拾柴的人，thaizoaa`ee=殺蛇的人；zwpng`ee=煮飯`的=廚師，zhoaxjiø`ee=娶尿的人，kngkiø`ee=扛轎`的=轎夫，khvoarmia`ee=看命`的=相士；bøexzhaix`ee=賣菜`的=菜販，zørhix`ee=做戲`的，zexng-kamciax`ee=種甘蔗`的=蔗農，khyzhux`ee=起厝的；kofngkor`ee=講古`的，siarmsae`ee=滲屎`的，khiøq-gusae`ee=拾牛屎`的；zhutlat`ee=出力`的，zørzhat`ee做賊`的；chixaq`ee=飼鴨`的，karzheq`ee=教冊`的=老師。
    頂面這些ho形容詞，形容詞名詞，動詞，動詞名詞衍生做名詞ee [`ee] ee地位攏無夠高，尊尹頭前ee辭做辭尾，ar尹ee發音攏遵守1 3 5準則。
1．3 動詞ee辭尾
台語有很多動詞ee辭尾辭，如，`teq, `tiøh, `kvix, `køex, `cide, `laai, `khix, `khuy, `khylix, `khylaai, `løqlaai, `løqkhix, `zhutlaai, `zhutkhix, `jiblaai, `jibkhix, `køealaai, `køeakhix, `laikhix, `sie, 等。這些動詞`辭尾辭時常用ti文句ee句尾。
Jidpurn, goar bad khix`køex. 日本，我曾去`過。        
Hitzun, gøeqniuu ykefng zhud`laai. 那陣，月娘已經出`來。
Hitzun, tiexnhøea hoaf`khix. 那陣，電火熄`去。           
Niauar kviaa`khix laq. 貓仔走`去啦(=死`去)。
Y tuy lauterng løh`laai laq. 伊從樓頂落`來啦。       
Y poah`løqlaai laq. 伊跌`落來啦。
Y-sengkhw zuxn`cide tø hun`khix. 伊身軀慄`一下道暈`去。
Luitien na siq`cide, y ee sym tø tiuq`cide. 雷電若閃`一下，伊ee心道搐`一下。
Ciawar teq chviuokoaf, yn ee thaukhag iøo`cide khy`cide, iøo`cide khy`cide.
鳥仔teq唱歌，尹ee頭殼搖`一下敧`一下，搖`一下敧`一下。
Hitbøea zoaa, y eng ciøqthaau ka teq teq`teq. 彼尾蛇，伊用石頭ka壓壓`teq。
Sviuxtiøh toaxcie ee hisefng, kinnii ee Taixzoafn-lienkhør goar itteng tiøh tiøh`tiøh. 想著大姐ee犧牲，今年ee大專連考我一定得著`著。
Bølun lie si khix ho syzoaa ka`tiøh, sybea thad`tiøh, syguu tag`tiøh, lefngzuie   thngx`tiøh, iafsi moacii koxng`tiøh, laai ciah citbi Okao-paai iøqoaan, suii ciah suii uxhau. 
無論你是去ho死蛇咬`著，死馬踢`著，死牛觸`著，冷水燙`著，或是麻糬摃`著，來吃這味黑狗牌藥丸，隨吃隨有效。
Taioaan-oe u cviazøe "□`sie" ee kofnghoad, chinchviu; khix`sie, kviaf`sie,   geeng`sie, gø`sie, ka`sie, thad`sie, kauq`sie, tag`sie, texng`sie, hai`sie, harm`sie, koxng`sie, loxng`sie, phaq`sie, tok`sie, thau`sie, …., tefngterng. 
Chviafmng, lie phahsngx bøeq afnzvoar sie?

Thienky putkhør lauxsiap, citmar sikafn iawbøe kaux, sikafn na kaux, goar aebøeq toaxsviaf chiøx`sie.
台灣話有很多"□`死"ee講法，親像氣`死，驚`死，凝`死，餓`死，咬`死，踢`死，輾`死，觸`死，釘`死，害`死，撼`死，摃`死，撞`死，拍`死，毒`死，□`死，….，等等。

請問，你打算欲按怎死？

天機不可漏洩，現在時間尚秣到，時間若到，我愛欲大聲笑`死。

不過當這些語辭不是ti文句ee煞尾，尹後面有跟隨別的語辭ee時就著結合成組合辭，無成做強弱辭啦。
Lak`gøeh, y e tngflaai Taioaan. 六`月，伊會返來台灣。
Laggøeh-tiongsuun, y e tngr`laai. 六月中旬，伊會返`來。
Pviax`løqkhix, pviax-løqkhix laixbin. 傾`落去，傾落去內面。
Y zao`zhutkhix, bøeq jiog y ee peng'iuo. 伊跑`出去，欲逐伊ee朋友。
Y zao-zhutkhix goaxbin, bøeq jiog y ee peng'iuo. 伊跑出去外面，欲逐伊ee朋友。
Chviar ka citpaw pviar khuy`khylaai. 請ka這包餅開`起來。
Chviar ka citpaw pviar khuy-khylaai ciah. 請ka這包餅開起來吃。
“動詞`辭尾辭”後面會使接“時間副詞”，如，
Lie sviu`tiøh hitzun, goar ma twtuo sviu`tiøh. 伊想`著那陣，我嘛抵抵想`著。
Lie tngr`laai hitjit, goar iawbøe tngr`laai. 你返`來彼日，我尚秣返`來。
Y peq`khylix liawau, cide tø khuxn`khix. 伊爬`起去了後，一下道睏`去。
“動詞`辭尾辭”後面接"ee□" ee時構成一個文內子句，如，

Y kviaa`jiblaai ee sii, goar twteq hiøhkhuxn. 日伊走入`來ee時，我抵在歇睏。
Y zao-zhutkhix goaxbin, bøeq jiog zao`zhutkhix ee peng'iuo. 
伊跑出去外面，欲逐跑`出去ee朋友。
人稱代名詞會使做少數ee “動詞`辭尾辭”ee受詞。
Goar khvoax`tiøh lie hitjit, ma u khvoax`tiøh y.我看`著你彼日，嘛有看`著伊。
Lie sviu`tiøh y hitzun, karm u sviu`tiøh goar ? 你想`著伊那陣，感有想`著我？
2． 因語氣無同來轉成ee強弱辭
2．1 人稱代名詞做動詞ee受詞
人稱代名詞“goar, lie, laang, goarn, larn, lirn”等做動詞ee受詞ee時，若是欲強調受詞，就ho受詞發出本調，動詞轉調；若是欲強調彼項動作，ar淡化被動作ee人，就用強辭記號，ho動詞保持本調，ar降低受詞ee地位，逼它轉調。受詞轉調ee時ma遵照1 3 5準則來發音。從下面ee例，咱會當看出動詞、受詞“goar我” ti發音上ee互動！
	
	
	動詞ee發音
	受詞ee發音

	Y teq tiauzaf goar
	他在調查我     
	轉調 -> 基調
	本調    高降

	Y teq tiauzaf`goar
	他在調查`我
	本調    高調
	轉調 -> 高調 5

	Y khihu goar
	他欺負我
	轉調 -> 低降
	本調    高降  

	Y khihu`goar
	他欺負`我
	本調    基調
	轉調 -> 基調 3

	Y khøflieen goar
	他可憐我
	轉調 -> 基調
	本調    高降

	Y khøflieen`goar
	他可憐`我
	本調    迴旋
	轉調 -> 基調 3

	Mamaf thviax goar
	媽媽疼我
	轉調 -> 高降
	本調    高降

	Mamaf thviax`goar
	媽媽疼`我
	本調    低降
	轉調 -> 低降 1

	Yn bøe kiawjiao goar
	尹秣攪擾我
	轉調 -> 高調
	本調    高降

	Yn bøe kiawjiao`goar
	尹秣攪擾`我
	本調    高降
	轉調 -> 低降 1

	Y teq bwjiok goar
	他在侮辱我
	轉調 -> 低促
	本調    高降

	Y teq bwjiok`goar
	他在侮辱`我
	本調    高促
	轉調 -> 低降 1

	Yn teq kongkeg goar
	尹在攻擊我
	轉調 -> 高促
	本調    高降

	Yn teq kongkeg`goar
	尹在攻擊`我
	本調    低促
	轉調 -> 低降 1


2．2 數量詞接ti動詞ee後面ee時
數量詞接ti動詞ee後面，ar ti後面無連接表達單位ee名詞ee時，若欲強調數量就得用本調發出數量詞，ho動詞轉調；若欲強調動作就得使用強弱辭，ho動詞發出本調，ar弱化這個數量詞。使用或是無使用強弱辭，文句ee語氣完全無同。用強弱辭ee時表示代誌可能尚未發生，ar有鼓舞ho它發生ee意思，重點ti"動作"。無使用強弱辭ee時，表示動作可能已經完成，"動作"已經無重要，"數量"成果才是重要ee所在。數量詞若無ti文句ee句尾，就是後面有連接單位名詞ee時，強弱辭tø失去存在ee條件，文句ee語氣ma單一化。 

數量詞有算甲清楚清楚ee “cidvoar一碗，nngxjit兩日，svakhof三箍， nngxpahky兩百枝，...” kab算秣清楚ee “cidkoar一寡，cidsut'ar一屑仔，cidsi'ar一絲仔，taxmpøh淡薄，...等。
	Ciah`cidvoar ciaq zao
	吃`一碗才跑
	尚未吃，重點ti吃

	Ciah cidvoar ciaq zao
	吃一碗才跑
	已經吃，重點ti量一碗

	Ciah cidvoar png ciaq zao
	吃一碗飯才跑
	秣使使用強弱辭

	Siøftarn`cidsi'ar
	小等`一絲仔
	時間無重要，重點ti等

	Siøftarn cidsi'ar
	小等一絲仔
	重點是時間一絲仔

	Siøftarn cidsi'ar ee sikafn
	小等一絲仔ee時間
	秣使使用強弱辭

	Joah-kaq, lym`taxmpøh
	熱甲，飲`淡薄
	尚未飲，重點ti飲

	Joah-kaq, lym taxmpøh
	熱甲，飲淡薄
	已經飲，重點ti量淡薄

	Joah-kaq, lym taxmpøh zuie, ciaq zao
	熱甲，飲淡薄水，才跑
	秣使使用強弱辭


2．3 句尾助詞 `bøo無，`bøe未，`m不
文句ee句尾加`bøo, `bøe就成做問句了，如，
si`bøo? = si`m? 是`無? = 是`不?
u iar bøo? = u`bøo? 有或無 = 有`無?
bøeq iar m? = bøeq`bøo? = bøeq`m? 欲或不 = 欲`無 = 欲`不?
tiøh iar mxtiøh? = tiøh`m? = tiøh`bøo? 對或不對 = 對`不 = 對`無?
Y bøeq lym kapy. Lie bøeq lym kapy`bøo? 伊欲飲咖啡。你欲飲咖啡`無?
Ciaqpar. Ciaqpar`bøe? 吃飽。吃飽`秣？
Zef si lie ee, si iar mxsi? 這是你ee，是或不是？      
Zef si lie ee, si`bøo? 這是你ee, 是`無？
Lie ciah thotau, u iar bøo? 你吃土豆，有或無？  
Lie ciah thotau, u`bøo? 你吃土豆，有`無？
Khix goaxkhao, bøeq iar m? 去外口，欲或不？                 
Khix goaxkhao, bøeq`m? 去外口，欲`不？
  Lie khix haghau, tiøh iar mxtiøh? 你去學校，對或不對？               
  Lie khix haghau, tiøh`m? 你去學校，對`不？
這些語尾助詞幫助文句表達意義，尹ee頭前辭才是正港ee句尾辭。
    朋友阿，當你充分了解台語ee 8聲調，完全吸收3-ee層次ee轉調ee滋養分了後，你ee血液循環一定e拚快，眼眶變濕，身心感覺無比ee爽快。你ee嘴會大聲喊講，咱ee母語是世界上上罕見、上優美ee聲調語言阿。
PAGE  
10

